
Лукашэнка  прыехаў  у  Полацк,
каб расставіць кропкі над “і”
па пытаннях ЖКГ

Аляксандр Лукашэнка ў час рабочай паездкі
12 чэрвеня, Полацк /Кар. БЕЛТА/. Прэзідэнт Беларусі Аляксандр
Лукашэнка робіць сёння рабочую паездку ў Віцебскую вобласць,
паведамляе БЕЛТА.

У  Полацку  Прэзідэнт  правядзе  нараду  па  пытаннях  развіцця
жыллёва-камунальнай  гаспадаркі  краіны.  Гэта  мерапрыемства
кіраўнік дзяржавы анансаваў яшчэ тыдзень таму, назначаючы новы
склад  урада,  уключаючы  міністра  жыллёва-камунальнай
гаспадаркі. Ведамства ўзначаліў Андрэй Хмель, які раней быў
намеснікам міністра прыродных рэсурсаў і аховы навакольнага
асяроддзя.

Пры  назначэнні  кіраўнік  дзяржавы  адзначыў,  што  многія
прапаноўвалі  скасаваць  міністэрства.  “Думаю,  гэтага  рабіць
нельга, таму што самы вялікі паток пытанняў ад насельніцтва па
ЖКГ. Але ЖКГ не можа быць у гэтым стане”, – падкрэсліў ён.

“У  ЖКГ  павінен  прыйсці  гаспадар.  Старшыня  райвыканкама,
старшыня гарвыканкама, кіраўнік адміністрацыі ў горадзе – яны
павінны быць гаспадарамі. Яны ў ЖКГ павінны несці адказнасць
за рамонты, зварку і гэтак далей. І не трэба тут валодаць
нейкімі  незразумелымі  рыначнымі  механізмамі.  Мы  іх  ужо
наеліся. На наступным тыдні ў Полацку мы павінны расставіць
усе кропкі над “i” па ЖКГ”, – сказаў кіраўнік дзяржавы 4
чэрвеня.

Чакаецца, што ў Полацку Аляксандр Лукашэнка пабывае ў Спаса-
Еўфрасіннеўскім манастыры, дзе яму ў тым ліку даложаць аб
ходзе рэстаўрацыі Спаса-Праабражэнскай царквы.

Пытанні  развіцця  і  павышэння  эфектыўнасці  работы  жыллёва-
камунальнай  гаспадаркі  пастаянна  знаходзяцца  ў  сферы  ўвагі
кіраўніцтва краіны. Асноўныя з іх выкладзены ў Дырэктыве нумар
7 ад 4 сакавiка 2019 года. У мінулым годзе ў рабоце ЖКГ
удалося  дасягнуць  некаторых  станоўчых  рэзультатаў.  Так,
затраты  арганізацый  па  аказанні  жыллёва-камунальных  паслуг
насельніцтву зніжаны на 6 працэнтаў да ўзроўню 2018 года.
Пабудаваны 269 станцый ачысткі вады ад прымесей жалеза, за
кошт чаго забяспечанасць спажыўцоў якаснай пітной вадой склала
больш  за  93  працэнты.  Узровень  выкарыстання  цвёрдых
камунальных адходаў павялічаны да 22,6 працэнта (у 2018 годзе
– 20 працэнтаў). Ва ўсіх раёнах краіны створаны і працуюць
адзіныя  дыспетчарскія  службы  з  кароткім  тэлефонным  нумарам
115. Каля 22,5 тыс. сем’яў атрымалі дзяржаўную падтрымку ў
выглядзе безнаяўных жыллёвых субсідый на агульную суму Br1,47
млн.

Аднак  якасць  паслуг  у  ЖКГ  па-ранейшаму  выклікае  значную
колькасць нараканняў з боку грамадзян. З усіх зваротаў, што
паступілі ў 2019 годзе ў Адміністрацыю Прэзідэнта, каля 20
працэнтаў датычыліся ЖКГ. Насельніцтва скардзілася на якасць
капітальнага і бягучага рамонту, неналежнае ўтрыманне месцаў
агульнага  карыстання  жылых  дамоў,  прыдваровай  тэрыторыі,
недастатковае добраўпарадкаванне населеных пунктаў.

Нягледзячы  на  пэўны  станоўчы  эфект  ад  удасканалення
структуры  ЖКГ,  застаюцца  пытанні,  урэгуляванне  якіх
знаходзіцца ў кампетэнцыі ўрада і мясцовых органаў улады.

БЕЛТА


